
Alhamdulillah, segala puji-pujian ke hadrat Allah Subhanahu wa Ta’ala
atas limpahan rahmat dan inayah-Nya, yang telah mengizinkan kita
menempuh madrasah Ramadhan yang sarat dengan keberkatan, hikmah dan
maghfirah dan kini tiba masa untuk menjejakkan kaki ke lembayung Syawal

yang penuh keistimewaan.

Munculnya Syawal membawa cahaya kemenangan bagi umat Islam
yang berjaya menghidupkan Ramadhan dengan penuh keimanan dan
pengharapan, menjadi simbol kejayaan dalam “peperangan’ menentang musuh
terbesar dalam jiwa, iaitu hawa nafsu. Kedatangannya adalah anugerah besar,
melambangkan keberhasilan membentuk jiwa yang lebih sabar dan hati yang
lebih murni, seraya menyatukan hati dalam ukhuwah Islamiah, mempererat
silaturahim yang penuh mahabbah, serta menyemai budaya saling memaafkan

dengan penuh keikhlasan.

Alhamdulillah, di bawah naungan rahmat dan petunjuk Allah
Subhanahu wa Ta’ala serta berkat daulat dan kepimpinan bijaksana Kebawah
Duli Yang Maha Mulia Paduka Seri Baginda Sultan Haji Hassanal Bolkiah
Mu'izzaddin Waddaulah ibni Al-Marhum Sultan Haji Omar “Ali Saifuddien
Sa’adul Khairi Waddien, Sultan dan Yang Di-Pertuan Negara Brunei

Darussalam, Syawal terus menjelma saat negara menikmati keamanan,



kemakmuran dan kesejahteraan. Maka wajar kita menzahirkan rasa syukur ini
melalui gema takbir dan doa agar keberkatan ini terus berpanjangan dan
kepimpinan Baginda sentiasa dirahmati dalam memimpin negara ke arah

kecemerlangan duniawi dan ukhrawi.

Sebagai sebuah organisasi pertahanan yang dinamik dan berdaya tahan,
semangat Syawal juga mengingatkan kita tentang pentingnya kesinambungan
nilai murni dalam setiap tugas dan amanah. Sepertimana jua yang telah di
titahkan oleh Kebawah Duli Yang Maha Mulia Paduka Seri Baginda Sultan dan
Yang Di-Pertuan Negara Brunei Darussalam sempena Hari Raya Aidil Fitri
Tahun 1446H / 2025M, Baginda menyeru seluruh warga islam di negara ini
untuk terus tekun melaksanakan amalan ibadat, yang termasuk pekerjaan dan
tugasan seharian, pada bulan-bulan seterusnya sebagai kesinambungan
kepada bulan Ramadan. Oleh itu, pada menjunjung tinggi seruan ini,
keazaman yang dipupuk sepanjang Ramadan perlu diterjemahkan dalam
bentuk disiplin, integriti, dan dedikasi dalam menjalankan tanggungjawab
yang diamanahkan. Marilah kita jadikan Syawal sebagai titik tolak untuk terus
berbakti dengan penuh iltizam, menjunjung nilai kebersamaan dan keteguhan
dalam perjuangan mempertahankan kedaulatan negara. Dalam ertikata lain
kita terus beriktikad untuk bermuhasabah dan beristigamah didalam
pengabdian terhadap tuntutan-tuntutan agama dan juga amanah yang di

pertanggungjawabkan.

Dalam kemuliaan Syawal yang penuh keberkatan ini, marilah kita
merafakkan doa dan penghargaan kepada barisan perisai bangsa yang teguh
menabur bakti di medan tugas, baik di tanah air mahupun di perantauan, demi
memperkukuh keupayaan pertahanan negara melalui penugasan, latihan, dan
pengajian. Walau jauh dari tanah air dan insan tersayang, dedikasi serta
komitmen mereka menjadi cerminan kesetiaan yang tidak berbelah bagi serta

pengorbanan yang tiada ternilai demi agama, raja, bangsa, dan negara.



Dalam kesyahduan laungan takbir dan suasana keceriaan menyambut
hari kemenangan ini, marilah kita juga mengenangkan mereka yang kurang
bernasib baik dan memerlukan, agar mereka turut merasakan nikmat
kebersamaan dan kasih sayang dalam bulan yang penuh keberkatan ini.
Sesungguhnya, Syawal bukan sekadar perayaan, tetapi medan untuk kita
menyuburkan jiwa dengan keinsafan dan kepedulian terhadap sesama.
Kepada mereka yang telah pergi untuk selamanya, kita bersama menadah
tangan ke hadrat Ilahi agar roh-roh mereka aman sentosa bersemadi di alam
barzakh, serta mereka dirahmati dan diredhai Allah Subhanahu wa Ta‘ala,

Aamiin Ya Rabbal ‘Alamin.

Di kesempatan ini, saya dan isteri serta keluarga, bersama seluruh
kepimpinan Kementerian Pertahanan, dengan tulus ikhlas mengucapkan
Selamat meraikan Hari Raya Aidil Fitri 1446 Hijrah / 2025 Masihi, Minal “Aidin
wal-Faizin, Kullu “Am wa Antum Bikhair, serta Maaf Zahir dan Batin kepada
seluruh warga Kementerian Pertahanan beserta keluarga tercinta, termasuk
para perajurit dan pranita yang sedang bertugas dan berkursus di luar negara,
serta mereka yang menanai tugas menjaga perbatasan dan memelihara

kedaulatan serta keamanan negara.

Akhir kalam, marilah kita bersama sekali lagi menadah tangan
memohon ke hadrat Allah Subhanahu wa Ta’ala agar kita sentiasa
dikurniakanNya rahmat perlindungan, kesejahteraan, taufik, dan hidayah,
serta diizinkan untuk kembali bertemu Ramadhan dan Syawal pada tahun-
tahun mendatang dalam ketakwaan dan keimanan yang lebih teguh. Aamiin

Ya Rabbal ‘Alamin.

